
Cyfnod Allweddol 3: 
Rhaglen Astudio

Bydd y disgyblion yn datblygu eu sgiliau, eu
gwybodaeth a’u dealltwriaeth mathemategol
drwy ddefnyddio a dysgu am Rif, Mesurau ac
arian, Algebra, Siâp, safle a symud, a Thrin
data. Dylent ddefnyddio amrywiaeth o
adnoddau TGCh i’w helpu pryd bynnag y
bo’n briodol. 

Rhif

Dylid rhoi cyfleoedd i’r disgyblion:

1. Deall rhif a nodiant rhif

• estyn eu gwybodaeth o’r system rif, gan 
gynnwys degolion, cymarebau, ffracsiynau, 
canrannau a’r berthynas rhyngddynt

• defnyddio gwerth lle mewn rhifau cyfan a 
degolion wrth gyfrifiannu a defnyddio mesur 
metrig

• defnyddio rhifau negatif mewn amrywiaeth 
o gyd-destunau

2 Cyfrifo mewn amrywiaeth o ddulliau

• defnyddio cyfrifiannell yn effeithlon i 
gynllunio cyfrifiad cymhleth

• cyfrifo gyda rhifau cyfan, rhifau negatif, 
degolion, ffracsiynau, canrannau a 
chymarebau, gan ddeall effeithiau’r 
gweithrediadau

3. Ymchwilio i batrymau a pherthnasoedd

• archwilio nodweddion rhifau gan gynnwys 
rhifau cysefin, pwerau ac israddau

• archwilio patrymau a dilyniannau rhif a 
geometrig, e.e. patrymau yn y byd 
naturiol, dilyniannau Fibonacci, a’r gymhareb 
Euraidd

• archwilio perthnasoedd rhif gwrthdro, a’u 
defnyddio mewn strategaethau cyfrifiannu.

Mesurau ac arian

Dylid rhoi cyfleoedd i’r disgyblion:

1. Deall a defnyddio mesurau

• estyn eu dealltwriaeth o natur mesur, gan 
gynnwys y gwahaniaeth rhwng mesurau 
arwahanol a di-dor

• gwneud amcangyfrifon synhwyrol o hyd, 
màs, cynhwysedd ac amser mewn 
sefyllfaoedd bob dydd, gan estyn i 
gyd-destunau llai cyfarwydd; cyfrifo 
gwahaniaeth amser a thymheredd

• datblygu eu dealltwriaeth o’r perthnasoedd 
rhwng unedau, a throsi un uned fetrig i un 
arall

• gwybod y mesurau imperial a ddefnyddir yn 
gyffredin a’u cywerthoedd metrig bras

• defnyddio mesurau cyfansawdd, gan 
gynnwys unedau imperial metrig neu 
gyffredin lle bo’n briodol

• defnyddio a dehongli graddfa ar graffiau, 
mapiau a lluniadau

• darllen a dehongli graddfeydd ar offerynnau 
mesur a deall faint o fanwl gywirdeb sy’n 
bosibl, neu’n briodol, ar gyfer diben arbennig

• darganfod perimedrau, arwynebeddau a 
chyfeintiau siapiau cyffredin

2. Deall a defnyddio arian

• deall a defnyddio’r dull confensiynol o 
gofnodi arian

• cyfrifo gydag arian a datrys problemau 
sy’n ymwneud â chyllidebu, cynilo a 
gwario, gan gynnwys cyfraddau 
cyfnewid arian cyfred

• dehongli dangosydd cyfrifiannell mewn 
perthynas ag arian.

Ystod

Algebra

Dylid rhoi cyfleoedd i’r disgyblion:

1. Deall a defnyddio perthnasoedd, 
ffwythiannau a graffiau algebraidd

• estyn eu gwybodaeth o weithrediadau a 
pherthnasoedd rhif i ddatblygu’r syniadau o 
algebra; gwerthfawrogi’r defnydd o 
lythrennau i gynrychioli newidynnau neu 
anhysbysion

• profi dulliau o ddefnyddio algebra i fodelu 
sefyllfaoedd o fywyd go-iawn a datrys 
problemau

• cynhyrchu a chyffredinoli dilyniannau rhif 
syml

• llunio a dehongli tablau a graffiau o 
ffwythiannau llinol a chwadratig syml; 
archwilio priodweddau ffwythiannau llinol 
a’u graffiau

• llunio, dehongli ac enrhifo fformiwlâu a 
mynegiadau a roddir mewn geiriau neu 
symbolau

• ffurfio, trin a datrys hafaliadau ac 
anhafaleddau llinol a hafaliadau cydamserol 
llinol syml; datrys hafaliadau cwadratig syml, 
gan gynnwys dulliau profi-a-gwella lle bo’n 
briodol.

Siâp, safle a symud

Dylid rhoi cyfleoedd i’r disgyblion:

1. Deall a defnyddio priodweddau siapiau

• archwilio priodweddau siapiau trwy luniadu 
a gwaith ymarferol; llunio siapiau 2-D a 3-D 
o’r wybodaeth a roddir

• deall cyfathiant siapiau 2-D syml

• esbonio a defnyddio priodweddau ongl 
siapiau 2-D

• archwilio priodweddau polygonau a 
pholyhedra; defnyddio’r rhain i ddosbarthu 
siapiau

• defnyddio theorem Pythagoras i ddatrys 
problemau

2. Deall a defnyddio priodweddau safle a 
symud

• defnyddio cymesureddau llinol a chylchdro i 
ddatrys problemau mewn dau ddimensiwn a 
thri dimensiwn

• defnyddio cyfesurynnau Cartesaidd i bennu 
lleoliad

• datblygu eu dealltwriaeth o frithweithiau a 
phatrymau geometrig, e.e. patrymau papur 
wal, dyluniadau Islamaidd a Cheltaidd, 
patrymau cwiltio, a thrawsffurfiadau syml o 
drawsfudo, adlewyrchu, cylchdroi a helaethu.

Trin data

Dylid rhoi cyfleoedd i’r disgyblion:

1. Casglu, cynrychioli, dadansoddi a 
dehongli data

• ddefnyddio amrywiaeth o ddulliau i gasglu 
data er mwyn dilyn trywydd ymholi neu roi 
prawf ar ragdybiaethau, e.e. y rhyngrwyd, 
holiaduron, taflenni casglu data, arbrofion

• dechrau datblygu dealltwriaeth o duedd a 
dibynadwyedd

• llunio diagramau a graffiau priodol i 
gynrychioli data arwahanol a data di-dor, gan
gynnwys siartiau bar, graffiau llinell, siartiau 
cylch, polygonau amlder a diagramau 
gwasgariad

• cyfrifo neu amcangyfrif gwerthoedd modd, 
canolrif, cymedr ac amrediad setiau o ddata 
arwahanol, data wedi’u grwpio a data di-dor

• dehongli’r wybodaeth a roddir mewn ystod 
eang o graffiau, diagramau ac ystadegau, 
yn enwedig data o fywyd go-iawn

• cymharu setiau o ddata a’u dosraniad, gan 
gynnwys dulliau sy’n cynnwys cydberthyniad 
a llinellau ffit orau

2. Deall a defnyddio tebygolrwydd

• deall a defnyddio geirfa tebygolrwydd a’r 
raddfa debygolrwydd o 0 i 1 trwy brofi, 
arbrofi a damcaniaeth

• adnabod sefyllfaoedd lle gellir seilio 
tebygolrwyddau ar ganlyniadau sydd yr un 
mor debygol, ac eraill lle mae’n rhaid seilio 
amcangyfrifon ar dystiolaeth arbrofol; 
defnyddio amlder cymharol dros nifer o 
ragbrofion fel amcangyfrif o debygolrwydd

• nodi holl ganlyniadau cyfuniad o ddau 
arbrawf neu ddigwyddiad cyfansawdd.

